
manomImAMsA

મનોમીમાંસા

નાયં જનો મે સુખદુઃખહેતુ-
ર્ન દેવતાત્મા ગ્રહકર્મકાલાઃ ।
મનઃ પરં કારણમામનન્તિ
સંસારચક્રં પરિવર્તયેદ્યત્॥ ૧॥
મનો ગુણાન્વૈ સૃજતે બલીય-
સ્તતશ્ચ કર્માણિ વિલક્ષણાનિ
શુક્લાનિ કૃષ્ણાન્યથ લોહિનાનિ
તેભ્યઃ સવર્ણાઃ સૃતયો ભવન્તિ॥ ૨॥
અનીહ આત્મા મનસા સમીહતા
હિરણ્મયો મત્સખ ઉદ્વિચષ્ટે ।
મનઃ સ્વલિઙ્ગં  પરિગૃહ્ય કામા-
ન્જુષન્નિબદ્ધો  ગુણસઙ્ગતોઽસૌ ॥ ૩॥
દાનં સ્વધર્મો નિયમો યમશ્ચ
શ્રુતં ચ કર્માણિ ચ સદ્વ્રતાનિ ।
સર્વે મનોનિગ્રહલક્ષાણાન્તાઃ
પરો હિ યોગો મનસઃ સમાધિઃ॥ ૪॥
સમાહિતં યસ્ય મનઃ પ્રશાન્તં
દાનાદિભિઃ કિં  વદ તસ્ય કૃત્યમ્ ।
અસંયતં યસ્ય મનો વિનશ્ય-
દ્દાનાદિભિશ્ચેદપરં કિમેભિઃ॥ ૫॥
મનોવશેઽન્યે હ્યભવન્સ્મ દેવા
મનશ્ચ નાન્યસ્ય વશં સમેનિ
ભીષ્મો હિ દેવઃ સહસઃ સહીયા-
ન્યુઞ્જ્યાદ્વશે તં સ હિ દેવદેવઃ॥ ૬॥

તમ્દુર્જયં શત્રુમસહ્યવેગમ-
રુન્તુદં તન્ન વિજિત્ય કેચિત્ ।
કુર્વન્ત્યસદ્વિગ્રહમત્ર મર્ત્યૈ-
ર્મિત્રાણ્યુદાસીનરિપૂન્વિમૂઢાઃ  ॥ ૭॥
દેહં મનોમાત્રમિમં ગૃહીત્વા
મમાહસિત્યન્ધધિયો મનુષ્યાઃ ।
એષોઽહમન્યોઽયમિતિ ભ્રમેણ
દુરન્તપારે તમસિ ભ્રમન્તિ॥ ૮॥
જનસ્તુ હેતુઃ સુખદુઃખયોશ્ચે-
ત્કિમાત્મનશ્ચાત્ર હિ ભૌમયોસ્તત્ ।
જિહ્વાં ક્વચિત્સન્દશતિ સ્વદદ્ભિ-
સ્તદ્વેદનાયાં કનમાય કુપ્યેત્॥ ૯॥
દુઃખસ્ય હેતુર્યદિ દેવતાસ્તુ
કિમાત્મનસ્તત્ર વિકારયોસ્તત્ ।
યદઙ્ગમઙ્ગેન   નિહન્યતે ક્વચિ-
ત્ક્રુધ્યેત  કસ્મૈ પુરુષઃ સ્વદેહે॥ ૧૦॥
આત્મા યદિ સ્યાત્સુખદુઃખહેતુઃ
કિમન્યતસ્તત્ર નિજસ્વભાવઃ ।
ન હ્યાત્મનોઽન્યદ્યદિ તન્મૃષા સ્યા-
ત્ક્રુધ્યેત  કસ્માન્ન સુખં ન દુઃખમ્॥ ૧૧॥
ગ્રહા નિમિત્તં સુખદુઃખયોશ્ચેત્-
કિમાત્મનોઽજસ્ય જનસ્ય તે વૈ ।
ગ્રહૈર્ગ્રહસ્યૈવ વદન્તિ પીડાં
ક્રુધ્યેત  કસ્મૈ પુરુષસ્તતોઽન્યઃ॥ ૧૨॥
કર્માસ્તુ હેતુઃ સુખદુઃખયોશ્ચે-
ત્કિમાત્મનસ્તદ્ધિ જડાજડત્વે ।
દેહસ્ત્વચિત્પુરુષોઽયં સુપર્ણઃ
ક્રુધ્યેત  કસ્મૈ ન હિ કર્મ મૂલમ્॥ ૧૩॥
કાલસ્તુ હેતુઃ સુખદુઃખયોશ્ચે-

ત્કિમાત્મનસ્તત્ર તદાત્મકોઽસૌ ।
નાગ્નેર્હિ  તાપો ન હિમસ્ય તત્સ્યા-
ત્ક્રુધ્યેત  કસ્મૈ ન પરસ્ય દ્વન્દ્વમ્॥ ૧૪॥
ન કેનચિત્ક્વાપિ કથઞ્ચનાસ્ય
દ્વન્દ્વોપરાગઃ પરતઃ પરસ્ય ।
યથાહમઃ સંસૃતિરૂપિણઃ સ્યા-
દ્દેવં પ્રબુદ્ધો ન બિર્ભતિ ભૂતૈઃ॥ ૧૫॥
એતાં સ આસ્થાય પરાત્મનિષ્ઠા-
મધ્યાસિતાં પૂર્વતમૈર્મહર્ષિભિઃ   ।
અહં તરિષ્યામિ દુરન્તપારં
તમો મુકુન્દાઙ્ઘ્રિનિષેવયૈવ  ॥ ૧૬॥
ઇતિ મનોમીમાંસા સમ્પૂર્ણા ।
Proofread by Jonathan Wiener wiener78 at sbcglobal.net, NA

